K 34025: Een vergadering minder; Groot of klein, gemeentes moet die behoefte aan omgee verstaan; Beeld, 25.1.10

Kommentaar & Ontleding; Elsje Büchner:  Tussen die groot nuus van die aardbewing in Haïti en die soveelste moord in Suid-Afrika het ’n lidmaat verlede week sy lot in die briewekolom bekla.   Sy predikant het hom nie in die hospitaal besoek nie. Anders gestel: Sy predikant het hom vergeet, ken hom nie of sien hom nie raak nie.  Party mense het hom ondersteun met ’n “Ja, predikante is nie meer wat hulle was nie” en ander het weer perspektief probeer bring. Ons weet nie wat Arrie se predikant se kant van die saak is nie. In hierdie opsig is predikante broos.   Om in die openbaar eensydig veroordeel te word sonder om ’n regverdige kans te kry om jou kant van die saak te stel, is geen grap nie. In die kerk ontwikkel jy maar later ’n krokodilvel oor dié styl van eensydige veroordeling wat dikwels voorkom.  Maar Arrie het in sy noodkreet ’n belangrike saak op die tafel geplaas en waarvan gemeentes deeglik moet kennis neem. Ek hoor sy nood al hoe meer in doodgewone gesprekke rondom my.  Daar is ’n wonderlike en noodsaaklike beweging in die kerk om meer missionêr te wees. Verhale van lidmate wat na buite begin leef en die nood van ons stukkende samelewing raaksien en verlig, het ’n nuwe stuk energie in die kerk losgemaak. Dit is mos hoe ’n kerk behoort te wees!  Maar terselfdertyd het die mense wat dien en raakvat, saam met diegene wat nog sukkel om dit mooi te snap, ’n groot behoefte aan doodgewone sorg en versorging. En wanneer daardie sorg deur die krake begin val, begin lidmate mor.  Groter gemeentes definieer die rol van hul predikante anders as kleiner gemeentes. Alice Mann het in die laat 1990’s uitgewys hoe die rol van ’n predikant in verskillende grootte gemeentes verskil. In ’n baie klein of familiegrootte-gemeentes is die predikant meer ’n kapelaan. In ’n pastoorgrootte-gemeente, tipies met 200 – 400 aktiewe lidmate, is die gemeente klein genoeg dat almal die predikant persoonlik ken.   Die persoonlike verhouding met die predikant is belangrik en lidmate het ’n baie hoë verwagting dat die predikant hom of haar persoonlik in krisisse moet bystaan en gesinne se wel en wee moet ken.  Hoe groter ’n gemeente raak, hoe moeilik raak hierdie persoonlike kontak met almal. Lidmate neem nou meer van die pastorale funksies oor en klein groepe speel ’n belangrike versorgingsrol. In die heel groot gemeentes spesialiseer die predikante en sal een of twee hom of haar op die pastoraat van die gemeente toespits.  
Kerke se aantrekkingskrag lê nie net in programme, goeie orkeste, doeltreffende geriewe of ’n spesiale ervaring in die erediens nie.  Mense het behoefte aan verhoudings waarin daar egte omgee is.   Mense het behoefte aan aandag en erkenning.  Die uitdaging in en vir die kerk lê daarin om ons lidmate weer te leer kontak met mekaar maak en medelye wys. Om dáár te wees as mense pyn het. Om pyn raak te sien en jou hand uit te steek. Om sommer net weer op ’n alledaagse manier by mekaar betrokke te raak sodat ons weet wat vir die ander een belangrik is.  Die Bybelse metafoor vir ’n kerk is nie verniet dié van ’n familie nie.   Arrie se brief vra weer vir gesonde families. Families kan klein of groot wees. Dit maak nie saak nie.   ’n Gesonde familie word nie aan sy grootte gemeet nie.  In ’n gesonde familie kan die pa of ma se rol baie mooi gedefinieer wees en die ouers moet hul werk doen om vir die familie te kan sorg.   Kinders verstaan dit. Maar kinders vra dikwels dat pa en ma ’n bietjie minder sal werk en na hulle sal luister, vir hulle sal bid, met hulle sal speel en net by hulle sal wees. Ek wonder al meer of dit nie lidmate se behoefte is nie. Hulle verstaan dat daar ’n verskuiwing in rolle kon wees en hulle hou van doeltreffende en aan die gang gemeentes. Maar in die proses is daar steeds groot waardering vir persoonlike kontak, ’n klop aan die deur, ’n oproep om te hoor hoe dit gaan, ’n persoonlike gebed, want ek hoor jou nood. Ons kan maar een vergadering minder hou en bymekaar uitkom. Dit is wat nodig is.

